
	క.	
విన నింపై సరసంబై

మునుకొని ధర్మార్థకామమోక్షప్రదమై

వనజోదరుచరితంబై

తనరిన కథ వినఁగ వేడ్క దనికెడు మాకున్.

	వ.	
అనిన విని మీ కందఱకు నభీష్టంబగు పుణ్యకథఁ జెప్పెద నత్యంత

సావధానులరై వినుండని శౌనకాదిమహామునులకు సూతుం

డిట్లనియె.

	శా.	
దివ్యజ్ఞానసుధార్ణవుండు త్రిగుణాతీతుండు వేదార్థసూ

త్రవ్యాపారవివేకశాలి బహుశాస్త్రప్రాప్తచాతుర్యసం

భావ్యారూఢమతిప్రకాశుఁడు కళాప్రావీణ్యగణ్యుండు వే

దవ్యాసుం డొనరించె నీ కథ జగత్ప్రఖ్యాతమై వర్తిలన్.

	వ.	
అదియునుం గాక.

	సీ.	
అత్యంతవేదవేదాంతార్థవిదితంబు;

      సకలశాస్త్రపురాణసమ్మతంబు;

కమనీయధర్మార్థకామమోక్షప్రదం;

      బఖిలాఘగహనదవానలంబు;

సకలధర్మారంభసంపద్విశేషంబు;

      నురుతరైశ్వరపుణ్యోదయంబు;

సర్వధర్మాగమశాసనస్తంభంబు;

      విష్ణుమంగళకథావిలసితంబు;



	 







	తే. గీ.	
పరమవైష్ణవయోగీంద్రభాగధేయ;

మఖిలమంత్రార్థతత్త్వరహస్యమూల;

మంచితాధ్యాత్మవిద్యాసమర్థ మగుచుఁ

బ్రకటమై యొప్పుఁ బద్మపురాణ మవని.

